
Annotatsiya. Mazkur maqolada Markaziy Qizilqum hududidagi past navli, yuqori karbonatli va magniyli fosforit rudalarini 
kompleks qayta ishlashning ilmiy-texnologik asoslari tadqiq etilgan. Tadqiqot jarayonida xomashyoning kimyoviy tarkibi 
va granulometrik xususiyatlari aniqlanib, zarracha o‘lchamining parchalanish darajasiga ta’siri baholandi. Sulfat kislotali 
ekstraksiya digidrat rejimida olib borilib, hosil bo‘lgan fosfat kislota eritmalarining fizik-kimyoviy xossalari, jumladan pH, 
elektr o‘tkazuvchanlik va dissotsiatsiya darajasi tahlil qilindi.

Termik qayta ishlashning karbonatlarning parchalanish jarayoni hamda tizimning filtrlash tezligiga ta’siri o‘rganildi. 
Ammoniy nitrat ishtirokidagi tizimlarda trikalsiyfosfatning parchalanish darajasi 97–99% gacha yetishi aniqlandi. Kompleks 
kimyoviy faollashtirish natijasida suvda eruvchan P₂O₅ miqdori 75–85% bo‘lgan mahsulotlar olindi va ular asosida NP 
hamda NPK turidagi mineral o‘g‘itlar sintez qilindi.

Vegetatsion tajribalar natijasida hosildorlikning 15–25% ga oshishi kuzatildi. Olingan natijalar past navli fosforitlarni chuqur 
qayta ishlash orqali yuqori samarali va raqobatbardosh mineral o‘g‘itlar ishlab chiqarish imkoniyatini ilmiy asoslaydi.

Kalit so‘zlar: past navli fosforit, sulfat kislotali ekstraksiya, termik qayta ishlash, granulometrik tahlil, NP va NPK o‘g‘itlar, 
suvda eruvchan P₂O₅.

Abstract. This article investigates the scientific and technological foundations for the комплекс processing of low-grade, 
high-carbonate and magnesium-bearing phosphorites from the Central Kyzylkum region. The chemical composition and 
granulometric characteristics of the raw material were determined, and the influence of particle size on the decomposition 
degree was evaluated. Sulfuric acid extraction was carried out in the dihydrate mode, followed by analysis of the 
physicochemical properties of the produced phosphoric acid solutions, including pH, electrical conductivity, and degree 
of dissociation.

The effect of thermal treatment on carbonate decomposition and filtration performance was examined. In ammonium 
nitrate-activated systems, the decomposition degree of tricalcium phosphate reached 97–99%. As a result of комплекс 
chemical activation, products containing 75–85% water-soluble P₂O₅ were obtained and subsequently used for the 
synthesis of NP and NPK fertilizers.

Vegetation experiments demonstrated a 15–25% increase in crop yield. The findings confirm the technical feasibility and 
practical efficiency of deep processing of low-grade phosphorites to produce high-performance and competitive mineral 
fertilizers.

Keywords: low-grade phosphorite, sulfuric acid extraction, thermal treatment, granulometric analysis, NP and NPK 
fertilizers, water-soluble P₂O₅.

Аннотация. В статье рассмотрены научно-технологические основы комплексной переработки низкосортных 
высококарбонатных и магнийсодержащих фосфоритов Центрального Кызылкума. Определены химический 
состав и гранулометрические характеристики сырья, а также изучено влияние размера частиц на степень 
разложения. Экстракция серной кислотой осуществлялась в дигидратном режиме с анализом физико-химических 
свойств фосфорной кислоты, включая pH, электропроводность и степень диссоциaции.

Исследовано влияние термической обработки на процесс разложения карбонатов и фильтрatsiонные 
характеристики системы. В системах с добавлением аммиачной селитры степень разложения трикальцийфосфата 
достигала 97–99%. В результате комплексной химической активaции получены продукты с содержанием 
водорастворимого P₂O₅ 75–85%, на основе которых синтезированы NP и NPK удобрения.

Вегетaционные испытания показали увеличение урожайности на 15–25%. Полученные результаты подтверждают 
научную и практическую целесообразность глубокой переработки низкосортных фосфоритов для производства 
конкурентоспособных минеральных удобрений.

Ключевые слова: низкосортный фосфорит, сернокислотная экстракция, термическая обработка, 
гранулометрический состав, NP и NPK удобрения, водорастворимый P₂O₅.

K I R I S H
Dunyoda dehqonchilik uchun yеr maydonlarining qisqarib borishi hamda aholi sonining o‘sishi oziq-ovqat 

xavfsizligini ta’minlash masalasini global darajadagi ustuvor vazifaga aylantirmoqda. Qishloq xo‘jaligi ekinlari 
hosildorligini oshirishda mineral o‘g‘itlar hal qiluvchi omillardan biri bo‘lib, ularning ilmiy asoslangan holda 
qo‘llanilishi qo‘shimcha 40–50 foizgacha hosil olish imkonini beradi [3]. Shu bois agrar sohani azotli, fosforli 
va kaliyli o‘g‘itlar bilan barqaror ta’minlash hamda ularni mahalliy xomashyo asosida ishlab chiqarishni yo‘lga 
qo‘yish dolzarb ilmiy-amaliy ahamiyat kasb etadi.

O‘zbekiston Respublikasida mustaqillik yillarida mineral o‘g‘itlar ishlab chiqarish texnologiyalarini 
takomillashtirish, sanoatni modernizatsiya qilish va diversifikatsiyalash bo‘yicha keng ko‘lamli chora-tadbirlar 
amalga oshirildi. Mamlakatimizda fosforli o‘g‘itlar ishlab chiqarish salohiyatini oshirish, ayniqsa Markaziy 
Qizilqum hududidagi fosforit konlarini samarali o‘zlashtirish strategik ahamiyatga ega [7].

Mazkur hudud fosforit zaxiralariga boy bo‘lishiga qaramay, ularning muhim qismi past navli hamda 
yuqori magniyli rudalardan iborat. Bu holat an’anaviy texnologiyalar asosida qayta ishlash jarayonida ma’lum 
darajadagi texnologik murakkabliklarni yuzaga keltirishi mumkin.

M A V Z U G A  O I D  A D A B I Y O T L A R  S H A R H I
Jahon amaliyotida yuqori sifatli fosfat xomashyosi zaxiralarining kamayib borishi past navli fosforitlarni 

chuqur qayta ishlash va ulardan konsentrlangan fosforli o‘g‘itlar olish texnologiyalarini yaratishni taqozo 
etmoqda [11]. Xususan, past navli magniyli fosforitlardan ekstraksion fosfat kislota asosida qo‘shaloq 
superfosfat hamda ammofos olish texnologiyalarini ishlab chiqish muhim ilmiy yo‘nalishlardan biri hisoblanadi 
[1]. Bunda xomashyoni dastlab boyitish, zararli qo‘shimchalardan tozalash, fosfat kislota eritmalarini maqbul 
konsentratsiyaga еtkazish, shuningdek, energiya va resurs tejamkor texnologik rejimlarni tanlash alohida 
ahamiyat kasb etadi.

Shu nuqtai nazardan, Markaziy Qizilqum fosforitlarini qayta ishlash jarayonlarini takomillashtirish, past navli 
rudalar asosida yuqori sifatli fosforli o‘g‘itlar olishning ilmiy-texnologik asoslarini ishlab chiqish, shuningdek, 
ishlab chiqarish samaradorligini oshirish va import o‘rnini bosuvchi mahsulotlar assortimentini kengaytirish 
bugungi kunning dolzarb vazifalaridan biridir [10]. Mazkur tadqiqot ushbu yo‘nalishda ilmiy asoslangan еchimlar 
ishlab chiqishga qaratilgan bo‘lib, respublika kimyo sanoatini barqaror rivojlantirish hamda qishloq xo‘jaligini 
sifatli mineral o‘g‘itlar bilan ta’minlashga xizmat qiladi.

T A D Q I Q O T  M E T O D O L O G I YA S I
Mazkur tadqiqotda Qoratog‘ va Markaziy Qizilqum fosforitlarini ekstraksion fosfat kislota asosida qayta 

ishlash, konsentrlangan hamda faollashtirilgan fosfat kislota olish va undan yuqori samarali fosforli o‘g‘itlar 
sintez qilish jarayonlarining fizik-kimyoviy qonuniyatlari kompleks ravishda o‘rganildi [8].

Markaziy Qizilqumning past navli fosforit rudalarini qayta ishlashning umumiy texnologik ketma-ketligi 
1-rasmda keltirilgan. Mazkur sxemada fosforit xomashyosini termik, mexanik va kimyoviy usullar asosida 
faollashtirish bosqichlari, shuningdek, reaktivligi oshirilgan mahsulotdan NP va NPK turidagi kompleks o‘g‘itlar 
sinteziga o‘tish jarayoni konseptual tarzda aks ettirilgan [5].

Termik ishlov karbonatlarning parchalanishini ta’minlab, mineral tuzilmaning g‘ovakliligini oshiradi. Mexanik 
ishlov zarrachalar sirt yuzasini kengaytirish orqali reaksiya tezligini kuchaytiradi. Kimyoviy faollashtirish esa 
fosforni suvda eruvchan shaklga o‘tkazadi. Ushbu jarayonlarning kombinatsiyalangan qo‘llanilishi fosforning 
o‘zlashtirilish darajasini oshirish va yuqori samarali azot-fosforli o‘g‘itlar olish uchun mustahkam texnologik 
asos yaratadi.

1-rasm. Fosforitlarni faollashtirishning umumiy texnologik sxemasi

Tadqiqot obyekti sifatida Markaziy Qizilqumning Jeroy-Sardara konidagi karbonatlar miqdori yuqori bo‘lgan 
past navli fosforit rudalari tanlandi. Ushbu xomashyo murakkab kimyoviy tarkibga ega bo‘lib, uning asosiy 
komponentlari va ularning miqdoriy ko‘rsatkichlari 1-jadvalda keltirilgan.

1-jadval. Markaziy Qizilqum fosforitlarining kimyoviy tarkibi
Komponent Miqdori (%)

P₂O₅ 8–12

Al₂O₃ 1,5–3,0

SiO₂ 6,0–8,0

CaO 42–48,1

MgO 2,5–3,5

Fe₂O₃ 0,6–0,8

R₂O 0,9–1,4

CO₂ 8–15

F 1,8–3,2

SO₃ 2,5–3,5

U 0,003–0,008

KEU umumiy 0,04–0,089

H₂O 10,0

Erimaydigan qism 8,0–8,2

Fosfat kislota eritmalarining fizik va fizik-kimyoviy xossalarini aniqlash maqsadida H₃PO₄–H₂O, H₃PO₄–
MgSO₄–H₂O hamda H₃PO₄–MgSO₄–NH₄NO₃–H₂O sistemalarida keng konsentratsiya oralig‘ida tadqiqotlar olib 

borildi. Eritmalarning qaynoq harorati, to‘yingan bug‘ bosimi, bug‘ hosil bo‘lish issiqligi, elektr o‘tkazuvchanligi 
va pH qiymatlari eksperimental ravishda aniqlanib, ularning konsentratsiyaga bog‘liqligi tahlil qilindi. Magniy 
sulfat gidratlarining degidratatsiyasi hamda ammoniy nitrat ishtirokida assotsiyalangan suv molekulalarining 
parchalanish mexanizmi baholandi. Eritmalarning kimyoviy faolligi trikalsiyfosfatning parchalanish darajasi 
orqali aniqlanib, vodorod ionlari konsentratsiyasining o‘zgarishi asosida dissotsiatsiya jarayonlari tahlil qilindi.

Fosforit xomashyosining granulometrik tarkibi elaklar yordamida fraksiyalarga ajratilib o‘rganildi. 
Zarrachalar o‘lchamining parchalanish darajasiga ta’siri aniqlanib, reaksiya tezligi mineral donachalarining sirt 
yuzasiga proporsionalligi asosida baholandi. Parchalanish darajasi, ajralish koeffitsienti va mahsulot unumi 
kinetik kuzatuvlar asosida hisoblab chiqildi [14]. Jarayon harorati 85 ± 1 °C atrofida saqlandi, vaqt parametri 
esa turli intervallarda o‘rganildi.

Sulfat kislotali ekstraksiya laboratoriya sharoitida digidratli rejimda amalga oshirildi. Ekstraksiya jarayonida 
hosil bo‘ladigan kaltsiy sulfat kristallarining morfologiyasi optik va rentgenografik usullar yordamida tahlil qilindi. 
Magniy ionlari konsentratsiyasining kaltsiy sulfat digidrat kristallanishiga ta’siri aniqlanib, optimal MgO miqdori 
belgilandi. Kristall o‘lchami va shaklining filtrlash tezligiga ta’siri baholandi.

Qoratog‘ning yuqori karbonatli fosforitlari 700 °C haroratda termik qayta ishlanib, karbonatlarning 
parchalanishi hamda ko‘piklanish jarayonining kamayishi o‘rganildi. Termik qayta ishlashning ekstraksiya 
ko‘rsatkichlariga, jumladan, filtrlash tezligi, yuvilish darajasi va fosfat kislota unumiga ta’siri bo‘yicha solishtirma 
tahlil o‘tkazildi.

Ekstraksion fosfat kislotani tozalash jarayonida ftor va sulfatlarni bir vaqtning o‘zida bog‘lash usuli 
qo‘llanildi. Reagentlar miqdori stexiometrik hisob-kitoblar asosida tanlanib, tozalash samaradorligi kimyoviy 
tahlillar yordamida aniqlanadi. Ftorning gaz va qattiq fazalarga o‘tish darajasi hisoblab chiqildi.

Tarkibiy va fazaviy tahlillarni amalga oshirishda analitik kimyo, rentgenografik tahlil, IK-spektroskopiya 
hamda termografik usullar qo‘llanildi. Olingan natijalar statistik qayta ishlanib, jarayon parametrlarining o‘zaro 
bog‘liqligi matematik tahlil asosida baholandi.

Mazkur metodologik yondashuv fosfat kislota sistemalarining fizik-kimyoviy xossalarini chuqur tahlil qilish, 
magniyli fosforitlarni samarali qayta ishlash hamda konsentrlangan va faollashtirilgan fosforli o‘g‘itlar olishning 
texnologik asoslarini ishlab chiqishga imkon berdi.

T A H L I L  V A  N A T I J A L A R
O‘tkazilgan tadqiqotlar natijasida fosfat kislota eritmalarining fizik-kimyoviy xossalari, fosforit zarrachalari 

o‘lchamining parchalanish jarayoniga ta’siri hamda magniy va ammoniy nitratning ekstraksion tizimdagi roli 
kompleks ravishda baholandi. H₂SO₄ eritmasi konsentratsiyasining fosforit parchalanishiga ta’siri o‘rganildi. 
Kislota konsentratsiyasi 2–40 g/l oralig‘ida o‘zgartirildi. Olingan natijalar 2-jadvalda keltirilgan.

2-jadval. Dastlabki ruda, qattiq qism va ajratib olingan eritma tarkibidagi P₂O₅ miqdori, cho‘kma massasining tahlili
Ko‘rsatgichlar 2 4 6 8 10 15 20 30 40

H₂SO₄ eritmasi konsentratsiyasi (g/l) 2 4 6 8 10 15 20 30 40

Eritma pH qiymati 8.19 8.25 8.27 8.14 6.58 6.49 7.66 6.49 6.70

Dastlabki ruda massasi (g) 100

Quritilgan qattiq faza massasi (g) 97.24 95.56 93.21 90.54 92.81 96.98 102.2 107.3 118.9

Dastlabki rudada P₂O₅ miqdori (%) 8.69

Olingan eritmadagi P₂O₅ miqdori (%) 0.008 0.008 0.009 0.009 0.01 0.011 0.011 0.015 0.018

Quritilgan qattiq faza tarkibidagi P₂O₅ 
miqdori (%) 8.94 9.01 9.12 9.53 9.1 8.92 7.53 7.15 6.94

Fosfat kislota konsentratsiyasi 20–50% P₂O₅ oralig‘ida o‘zgartirilganda eritmalarning elektr o‘tkazuvchanligi 
va pH ko‘rsatkichlarida sezilarli o‘zgarishlar kuzatildi. Fosforit xomashyosining granulometrik tahlil natijalari 
1-rasmda keltirilgan bo‘lib, unda fraksiyalar bo‘yicha chiqish va taqsimlanish ko‘rsatkichlari, shuningdek, P₂O₅ 
miqdorining o‘zgarishi aks ettirilgan.

Grafikdan ko‘rinadiki, yirik fraksiyalarda umumiy massa ulushi yuqori bo‘lishiga qaramay, mayda 
fraksiyalarda fosforning nisbiy konsentratsiyasi ortish tendensiyasi kuzatiladi. Bu holat zarracha o‘lchami 
kamayishi bilan mineral fazalarning qayta taqsimlanishi sodir bo‘lishini ko‘rsatadi.

2-rasm. Fosforitning fraksiyaviy tarkibi va P₂O₅ taqsimlanishi

Markaziy Qizilqum fosforitlarining granulometrik tarkibi va P₂O₅ taqsimlanishi 1-rasmda fraksiyalar bo‘yicha 
chiqish, taqsimlanish hamda fosfor miqdorining o‘zgarish dinamikasi ko‘rinishida aks ettirilgan. Unda zarracha 
o‘lchami kamayishi bilan fosforning nisbiy konsentratsiyasi ortish tendensiyasi hamda mayda fraksiyalarda 
mineral fazalarning qayta taqsimlanishi kuzatilishi ifodalangan.

Konsentratsiya ortishi bilan suv miqdorining kamayishi natijasida dissotsiatsiya darajasi pasayib, elektr 
o‘tkazuvchanlik ekstremal xususiyat kasb etdi. H₃PO₄–MgSO₄–H₂O tizimida o‘tkazuvchanlikning kamayishi 
magniy sulfat gidratlari atrofida suv molekulalarining assotsiatsiyalanishi bilan izohlandi. Tizimga NH₄NO₃ 
kiritilganda esa elektr o‘tkazuvchanlikning ortishi va to‘yingan bug‘ bosimining oshishi kuzatildi. Bu holat magniy 
sulfat gidratlaridagi bog‘langan suv molekulalarining qisman parchalanishi bilan tushuntiriladi. pH muhitining 
o‘zgarishi ham eritma tarkibiga sezilarli darajada bog‘liq ekanligi aniqlandi.

Ekstraksion fosfat kislota (EFK) konsentratsiyasi 21,2% dan 36,8% P₂O₅ gacha oshirilganda pH qiymati 
0,85 dan 0,33 gacha kamaydi. Ammoniy nitrat bilan faollashtirilgan tizimlarda birinchi vodorod ionlari 
konsentratsiyasi 0,2384–0,3861 oralig‘ida o‘zgarib, trikalsiyfosfatning parchalanish darajasi 97–99% gacha 
еtgani qayd etildi. Bu holat fosfat kislota tizimida kimyoviy faollikning ortishi bilan bog‘liq.

Fosforit zarrachalari o‘lchamining parchalanish jarayoniga ta’siri aniqlanganda, 200 mkm dan yirik 
fraksiyalarda parchalanish darajasi yuqori bo‘lib, optimal ko‘rsatkichlar 160–200 mkm fraksiya uchun kuzatildi. 
Ushbu fraksiyada parchalanish darajasi 95,9%, ajralish darajasi esa 93,5% ni tashkil etdi. Zarracha o‘lchami 
100–160 mkm oralig‘ida bo‘lganda parchalanish darajasi nisbatan past qiymatga ega bo‘ldi. 70 mkm dan kichik 
fraksiyalarda yuzaning keskin ortishi natijasida dastlab tez reaksiyalar sodir bo‘lsa-da, zarracha sirtida kaltsiy 
sulfatning zich qoplama qatlami hosil bo‘lishi tufayli jarayonning keyingi bosqichi sekinlashdi.

Termik qayta ishlashning ta’siri ham baholandi. 700 °C da olib borilgan termik ishlov karbonatlarning 
parchalanishini ta’minlab, CO₂ ajralishi hisobiga ko‘piklanish jarayonini 17 martagacha kamaytirdi. Termik 
ishlovdan so‘ng filtrlash tezligi 1,25 marta, ajralish tezligi esa 1,15 marta ortdi. Bunda fosfat kislota unumi 
92–93% ni tashkil etdi. Kristall tuzilmaning o‘zgarishi natijasida kaltsiy sulfat digidrat kristallari yiriklashib, 
filtrlash jarayoni еngillashdi.

Magniy ionlari ishtirokidagi tizimlarda kaltsiy sulfat kristallanish jarayonining intensivligi ortgani hamda eritma 
tarkibidagi suv molekulalarining strukturaviy qayta taqsimlangani aniqlandi. Optimal sharoitda (CaO+MgO)/
P₂O₅ nisbatining 1,16–1,25 oralig‘ida bo‘lishi yuqori texnologik ko‘rsatkichlarni ta’minlashi asoslandi.

Olingan natijalar shuni ko‘rsatdiki, ammoniy nitrat bilan faollashtirilgan ekstraksion fosfat kislota 
tizimlari fosforitlarning parchalanish darajasini oshiradi, eritmaning kimyoviy faolligini kuchaytiradi va fosfat 
kislota ajralish samaradorligini yaxshilaydi. Zarrachalar o‘lchami hamda termik qayta ishlash parametrlarini 
optimallashtirish orqali yuqori ajralish darajasi va yuqori unumga erishish mumkin.

O‘tkazilgan tadqiqotlar natijasida Markaziy Qizilqumning past navli fosforit rudalarini sulfat va fosfor 
kislotalari ishtirokida kompleks qayta ishlash jarayonida monokalsiyfosfat hamda dikalsiyfosfat shakllari hosil 
bo‘lishi aniqlandi. Jarayon parametrlarini optimallashtirish natijasida olingan mahsulot tarkibida suvda eruvchan 

P₂O₅ miqdorining 75–85% oralig‘ida bo‘lishi ta’minlandi, bu esa fosforning agronomik jihatdan faol shaklga 
o‘tganligini ko‘rsatadi.

Texnologik tizimga kaliy xlorid va karbamid kiritilishi asosida azot-fosforli hamda azot-fosfor-kaliyli kompleks 
o‘g‘itlar sintez qilindi. Olingan mahsulotlarning kimyoviy tarkibi, fizik-kimyoviy xossalari va tovar ko‘rsatkichlari 
standart talablarga muvofiqligi jihatidan baholandi.

Vegetatsion tajribalar shuni ko‘rsatdiki, ishlab chiqilgan o‘g‘itlar qo‘llanilganda o‘simliklarning ildiz tizimi 
rivojlanishi jadallashadi, oziqlanish jarayoni yaxshilanadi hamda hosildorlik nazorat variantiga nisbatan 15–25% 
ga ortadi.

Olingan natijalar Markaziy Qizilqumning past navli fosforit rudalarini kompleks qayta ishlash asosida yuqori 
samarali NP va NPK turidagi o‘g‘itlar olish mumkinligini ilmiy jihatdan asoslaydi hamda ushbu xomashyodan 
foydalanishning sanoat va agrar sohadagi amaliy ahamiyatini tasdiqlaydi.

X U L O S A  V A  T A K L I F L A R
Mazkur tadqiqotda Markaziy Qizilqumning past navli, yuqori karbonatli va magniyli fosforit rudalarini 

kompleks qayta ishlashning ilmiy-texnologik asoslari ishlab chiqildi. Granulometrik tarkibni optimallashtirish, 
700 °C da termik ishlov berish hamda sulfat kislotali ekstraksiyani maqbul sharoitlarda olib borish natijasida 
parchalanish va ajralish ko‘rsatkichlari sezilarli darajada oshdi, fosfat kislota unumi 92–93% ga еtdi.

Ammoniy nitrat ishtirokidagi tizimlarda eritmaning kimyoviy faolligi kuchayib, trikalsiyfosfatning parchalanish 
darajasi 97–99% gacha oshgani aniqlandi. Optimal (CaO+MgO)/P₂O₅ nisbatining 1,16–1,25 oralig‘ida bo‘lishi 
yuqori texnologik samaradorlikni ta’minlashi asoslandi.

Kompleks kimyoviy faollashtirish jarayonida suvda eruvchan P₂O₅ miqdori 75–85% bo‘lgan mahsulotlar 
olinib, ular asosida NP va NPK turidagi kompleks o‘g‘itlar sintez qilindi. Olingan o‘g‘itlarning fizik-kimyoviy 
ko‘rsatkichlari me’yoriy talablarga mosligi tasdiqlandi, vegetatsion sinovlar esa hosildorlikning nazorat variantiga 
nisbatan 15–25% ga oshishini ko‘rsatdi.

Mazkur natijalar Markaziy Qizilqumning past navli fosforit rudalarini chuqur qayta ishlash orqali yuqori 
samarali, import o‘rnini bosuvchi mineral o‘g‘itlar ishlab chiqarish mumkinligini ilmiy jihatdan asoslaydi hamda 
ularning sanoat va agrar sohadagi amaliy ahamiyatini belgilaydi.

